დასაქმება, სოციალური პოლიტიკა და თანაბარი შესაძლებლობები

შრომის უსაფრთხოება

2019 წლის 19 თებერვალს საქართველოს პარლამენტმა დაამტკიცა საქართველოს ორგანული კანონი „შრომის უსაფრთხოების შესახებ“. 2019 წლის 1 სექტემბრიდან კანონის მოქმედება ვრცელდება ეკონომიკური საქმიანობის ყველა დარგის მიმართ. აგრეთვე, ზედამხედველ ორგანოს უფლება ეძლევა ნებისმიერ დროს, სასამართლოს ნებართვისა და წინასწარი შეტყობინების გარეშე განახორციელოს შრომის უსაფრთხოების ნორმების შემოწმება; გამკაცრდა პასუხისმგებლობის ზომები ზედამხედველი ორგანოს საქმიანობისათვის ხელის შეშლისა და სამუშაო პროცესის შეჩერების შესახებ. გაიმიჯნა და დაკონკრეტდა დამსაქმებლისა და დასაქმებულის უფლება-მოვალეობები, ვალდებულებები და პასუხისმგებლობის ფარგლები, რაც გახდება შრომითი ურთიერთობის სუბიექტების ურთიერთთანამშრომლობის გაღრმავების, შრომის ნაყოფიერებისა და  ცნობიერების ამაღლების, სამუშაო ადგილებზე ჯანსაღი და უსაფრთხო გარემოს შექმნის გარანტი.  „შრომის უსაფრთხოების შესახებ“ კანონის მიღება უმნიშვნელოვანესია ქვეყანაში შრომითი ურთიერთობების რეგულირებისა და დასაქმებულთა ფუნდამენტური უფლებების დაცვის მიმართულებით. მის მიზანს სამუშაო ადგილებზე დასაქმებულების შრომის უსაფრთხოებისა და ჯანმრთელობის დაცვა,  პროფესიული დაავადებების დროული გამოვლენა, მათი პრევენცია და უბედური შემთხვევების თავიდან აცილება წარმოადგენს.
შრომის უსაფრთხოების შესახებ საქართველოს  კანონის ამოქმედებიდან დღემდე შრომის პირობების ინსპექტირების დეპარტამენტის მიერ საქართველოს მასშტაბით შემოწმებულია 700 ობიექტი, ხოლო ორგანული კანონის ფარგლებში 414 ობიექტი. რეინსპექტირება განხორციელდა 121 ობიექტზე (გაიცა დარღვევის შესაბამისი მითითებები: გარკვეულ შემთხვევებში შეჩერდა სამუშაო პროცესი, ხოლო უმრავლეს შემთხვევაში გამოყენებულ იქნა ადმინისტრაციული სახდელი - ჯარიმა (მითითების შეუსრულებლობის გამო).
„შრომის პირობების ინსპექტირების 2019 წლის სახელმწიფო პროგრამის“ ფარგლებში, საანგარიშო პერიოდში, ინსპექტირება ჩატარდა 93 კომპანიაში; 
იძულებითი შრომისა და შრომითი ექსპლუატაციის პრევენციის მიზნით „სახელმწიფო ზედამხედველობის განხორციელების წესის დამტკიცების შესახებ“ დადგენილების ფარგლებში, შრომის პირობების ინსპექტირების დეპარტამენტის მიერ განხორციელდა 100 კომპანიის ინსპექტირება, რომლის დროსაც ყურადღება ეთმობოდა ბავშვთა შრომის შესახებ კომპანიის წარმომადგენლების  ცნობიერების ამაღლებას. იძულებითი შრომის შესაძლო ნიშნები არ გამოვლენილა.
„შრომის უსაფრთხოების შესახებ“ საქართველოს ორგანული კანონის მიხედვით, საქართველოს მთავრობა  საქართველოს პარლამენტთან ერთად მუშაობს შრომის კანონმდებლობისა და პირობების ზედამხედველობის განმახორციელებელი საჯარო სამართლის იურიდიული პირის საქმიანობის მარეგულირებელი საკანონმდებლო აქტის პროექტზე.
ასოცირების შესახებ შეთანხმების XXX დანართით გათვალისწინებული ევროდირექტივების დამუშავების შედეგად 2016 წლიდან დღემდე მომზადებულია 8 ტექნიკური რეგლამენტის პროექტი შრომის უსაფრთხოების დაცვის სტანდარტებთან დაკავშირებით, რომელთა დამტკიცებაც განხორციელდება „შრომის უსაფრთხოების შესახებ“ საქართველოს ორგანული კანონით გათვალისწინებული გეგმის შესაბამისად.
შრომის კანონმდებლობა

2019 წლის 19 თებერვალს საქართველოს პარლამენტმა დაამტკიცა საკანონმდებლო ცვლილებათა პაკეტი, რომელიც მოიცავს შემდეგ  საკანონმდებლო აქტებს: საქართველოს ორგანული კანონი „საქართველოს შრომის კოდექსი“; საქართველოს კანონი „დისკრიმინაციის ყველა ფორმის აღმოფხვრის შესახებ“; საქართველოს კანონი „საჯარო სამსახურის შესახებ“ და საქართველოს კანონი „გენდერული თანასწორობის შესახებ“.  განხორციელებული ცვლილებების მიხედვით განისაზღვრა დამსაქმებლის ვალდებულება დაიცვას პირთა თანასწორუფლებიანობის პრინციპი არამარტო შრომით სახელშეკრულებო ურთიერთობებში, არამედ წინასახელშეკრულებო ურთიერთობებშიც, რაც გულისხმობს ვაკანსიის შესახებ განცხადების გამოქვეყნებისა და გასაუბრების ეტაპზე დისკრიმინაციის დაუშვებლობას რაიმე ნიშნით, დაზუსტდა შევიწროებისა და სექსუალური შევიწროების ცნებები არსებულ კანონმდებლობაში, ასევე აღნიშნული ტერმინების განმარტებები დაემატა „დისკრიმინაციის ყველა ფორმის არმოფხვრის შესახებ“ საქართველოს კანონს, აიკრძალა პირისთვის მითითების მიცემა, განახორციელოს მესამე პირის მიმართ დისკრიმინაცია,  განისაზღვრა დამსაქმებლის, ასევე საჯარო დაწესებულების ვალდებულება მიიღოს ზომები სამუშაო ადგილზე პირთა თანაბარი მოპყრობის პრინციპის დაცვის უზრუნველსაყოფად და სხვ. 

დასაქმება 

საქართველოს მთავრობა ახორციელებს შრომის ბაზრის აქტიურ პოლიტიკას დასაქმების ხელშეწყობის პროგრამების მეშვეობით, რაც მოიცავს  სამუშაოს მაძიებელთა პროფესიულ მომზადება-გადამზადებას და სტაჟირებას სამუშაოს მაძიებელთა კონკურენტუნარიანობის ამაღლებისათვის შესაბამისი ღონისძიებების განხორციელებას, შეზღუდული შესაძლებლობის მქონე პირთა მხარდაჭერითი დასაქმების მომსახურებას და სხვ. 
2019 წლის ივნისის მდგომარეობით, შრომის ბაზრის მართვის საინფორმაციო სისტემაში რეგისტრაცია გაიარა სულ 286 075 სამუშაოს მაძიებელმა, მათ შორისაა 18 626 იძულებით გადაადგილებული პირი და 8003 შშმ პირი. სამუშაოს მაძიებელთა რეგიონული განაწილება ასეთია: თბილისი - 42 649, აჭარა - 26 377, გურია - 12 552, იმერეთი - 33 865, კახეთი - 27 277, სამეგრელო-ზემო სვანეთი - 24 607, სამცხე-ჯავახეთი - 8 847, ქვემო ქართლი - 23 875, შიდა ქართლი - 19 576, რაჭა-ლეჩხუმი - 3 624, მცხეთა-მთიანეთი - 7 142, სხვა (მისამართის გარეშე) – 17 750. სულ 480-მა დამსაქმებელმა დაარეგისტრირა 5 142 თავისუფალი სამუშაო ადგილი. 
"სამუშაოს მაძიებელთა პროფესიული მომზადება-გადამზადებისა და კვალიფიკაციის ამაღლების სახელმწიფო პროგრამაში"  ჩაერთო  1339 პირი, აქედან 90 დევნილი. აღნიშნული პროგრამის მოკლევადიანი გადამზადების კურსის ფარგლებში, სწავლა დაიწყო 1420-მა ბენეფიციარმა, მათ შორის 98-მა დევნილმა. სახელმწიფო პროფესიულ საგანმანათლებლო დაწესებულებებში საგაზაფხულო მიღებაზე  ჩარიცხულია 125 დევნილი. 2019 წლის იანვარში გამოვლინდა 2018 წლის პროფესიული მომზადება-გადამზადების პროგრამის კურსდამთავრებულთა მონიტორინგის შედეგები, რომლის მიხედვითაც დამატებით დასაქმებულია 319 სამუშაოს მაძიებელი, მათ შორის 4 შშმ პირი. 
საშუამავლო მომსახურების გაწევის მიზნით, დამსაქმებლების მიერ წარმოდგენილი იქნა 5 142 სამუშაო ადგილი. ვაკანსიების შესახებ ინფორმაცია მიეწოდა სისტემაში რეგისტრირებულ სამუშაოს მაძიებლებს. ვაკანსიების ფარგლებში შეირჩა და დამსაქმებლებთან გაიგზავნა 3 516 სამუშაოს მაძიებელი. აქედან თბილისში - 1 708, ხოლო რეგიონებში-1 808. მათ შორის 286 იძულებით გადაადგილებული პირი და 195 შშმ პირი. სულ საშუამავლო მომსახურების ფარგლებში დასაქმდა 243 სამუშაოს მაძიებელი, მათ შორის, 11 შშმ პირი. 
მოწყვლადი,   დაბალკონკურენტუნარიანი   ჯგუფების   დასაქმების   ხელშეწყობის   ფარგლებში, მხარდაჭერითი დასაქმების კონსულტანტებმა შშმ პირთათვის მოიძიეს 106 ვაკანსია. 7 რაიონულ განყოფილებაში სულ 117 შშმ პირს გაეწია მხარდაჭერითი მომსახურება,  დასაქმდა 9 შშმ პირი. 

2019 წლის 19 აპრილს, ჩატარდა დასაქმების ფორუმი შშმ პირებისათვის, სადაც მონაწილეობა მიიღო 20 დამსაქმებელმა და 71 შშმ პირმა. 2019 წლის 3 მაისს, ქ. თბილისში ჩატარებულ დასაქმების ფორუმში მონაწილეობა მიიღო 22 დამსაქმებელმა და 248 სამუშაოს მაძიებელმა;
31 მაისს, ქ.ბათუმში ჩატარდა დასაქმების ფორუმი, სადაც მონაწილეობა მიიღო 55 დამსაქმებელმა და 243 სამუშაოს მაძიებელმა. 
მომზადებულია საქართველოს შრომისა და დასაქმების პოლიტიკის ეროვნული 2019-2023 წლების სტრატეგიის და მისი სამოქმედო გეგმის (2019-2021) პროექტები. სტრატეგია დამტკიცდება უახლოეს მომავალში. მომზადებულია დასაქმების შესახებ კანონის პროექტი, რომლის საქართველოს პარლამენტისთვის წარდგენაც დაგეგმილია 2019 წლის ბოლომდე.
სოციალური პარტნიორობა/შრომითი მედიაცია
საანგარიშო პერიოდში ადგილი ჰქონდა 10 მომართვას შრომითი მედიატორის დანიშვნის შესახებ.  9 მათგანზე მიმდინარეობდა მედიაციის პროცესი. 6 მათგანი დასრულდა შეთანხმების გარეშე, 2 დავა დასრულდა შეთანხმებით, ხოლო ერთი დავა არ იყო დასრულებული. 2019 წლის აპრილში შრომის საერთაშორისო ორგანიზაციის მიერ ჩატარდა პირველი სერიტიფიცირებული (საერთაშორისო) ტრენინგი შრომითი მედიატორებისთვის საერთაშორისო საასწავლო ცენტრის- ITC/ILO- ტრენერების მონაწილეობით.
2019 წლის 15 მარტს ჩატარდა აჭარის ავტონომიური რესპუბლიკის სოციალური პარტნიორობის სამმხრივი ტერიტორიული კომისიის სხდომა. სხდომაზე განხილული იქნა აჭარის ავტონომიური რესპუბლიკის სოციალური პარტნიორობის სამმხრივი ტერიტორიული კომისიის 2019-2020 წლების სამოქმედო გეგმის პროექტი და განისაზღვრა აჭარის ავტონომიური რესპუბლიკის სოციალური პარტნიორობის სამმხრივი ტერიტორიული კომისიის სამუშაო ჯგუფის შემადგენლობა. 2019 წლის 13-14 ივნისს გაიმართა აჭარის ავტონომიური რესპუბლიკის ტერიტორიული სამმხრივი კომისიის გასვლითი სხდომა. სხდომაზე განხილულ იქნა მხარეების მიერ წარმოდგენილი ინიციატივები, რომელიც ძირითადად შეეხებოდა ცვლილებებს შრომის კანონმდებლობაში.
საანგარიშო პერიოდის განმავლობაში ჩატარდა სოციალური პარტნიორობის სამმხრივი კომისიის ფარგლებში შექმნილი სამუშაო ჯგუფის 3 შეხვედრა.
მომზადდა შრომის საერთაშორისო ორგანიზაციის (ILO) კონვენციების (N100; N111; N122) შესრულების მდგომარეობის შესახებ სამთავრობო ანაგარიშები და  გაიგზავნა შრომის საერთაშორისო ორგანიზაციში.

ინტეგრაცია/რეინტეგრაცია

საქართველოში საერთაშორისო დაცვის მქონე პირთა, საქართველოში თავშესაფრის მაძიებელ უცხოელთა და საქართველოში სტატუსის მქონე მოქალაქეობის არმქონე პირთა ადგილობრივი ინტეგრაციის მიზნით, საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტრომ 2019 წლის 15 აპრილს გამოაცხადა საქართველოში მცხოვრებ უცხოელთა ინტეგრაციის საგრანტო კონკურსი. საგრანტო კომისიის საშუალებით 2019 წლის 7 მაისს გამოავლინა შესაბამისი გამარჯვებული არასამთავრობო ორგანიზაცია და 2019 წლის 17 ივნისს გააფორმა მასთან ხელშეკრულება. საგრანტო ხელშეკრულების თანახმად, გამარჯვებული ორგანიზაცია ინტეგრაციის ცენტრში განახორციელებს საქართველოში მცხოვრებ უცხოელთა ინტეგრაციის ხელშეწყობის პროგრამას. პროგრამა ითვალისწინებს ქართული ენის კურსს, სოციალურ-კულტურული ცნობიერების ამაღლებას, სამოქალაქო განათლების კუთხით ცნობიერების ჩამოყალიბებასა და საკონსულტაციო სერვისის შექმნას.
საქართველოში დაბრუნებულ მიგრანტთა სარეინტეგრაციო დახმარების პროგრამების განხორცელების მიზნით საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტრომ 2019 წლის 15 აპრილს გამოაცხადა საქართველოში დაბრუნებულ მიგრანტთა სარეინტეგრაციო დახმარების საგრანტო კონკურსი, საგრანტო კომისიის საშუალებით, საგრანტო წინადადებით განსაზღვრული მიმართულებების შესაბამისად 2019 წლის 7 მაისს გამოავლინა შესაბამისი გამარჯვებულები და 2019 წლის 17 ი ნისს გააფორმა მათთან ხელშეკრულებები. შესაბამისად, საგრანტო ხელშეკრულების თანახმად, გამარჯვებული ორგანიზაციები საქართევლოში დაბრუნებულ მიგრანტთათვის განახორციელებენ შემდეგ სერვისებს:
· სამედიცინო მომსახურებისა და მედიკამენტების დაფინანსება;
· ფსიქო-სოციალურ რეაბილიტაცია;
· შემოსავლის წყაროს გაჩენისა და თვითდასაქმების ხელშეწყობის მიზნით საშემოსავლო პროექტების დაფინანსება;
· სამუშაოს მაძიებელთა პროფესიული მომზადება/გადამზადების და კვალიფიკაციის ამაღლების პროგრამაში ჩართვის ხელშეწყობა;
· საცხოვრისით დროებით უზრუნველყოფა;
· პროფესიული სწავლების დაფინანსება.
2019 წლის პირველ 2 კვარტალში რეინტეგრაციისა და ინტეგრაციის სამუშაო ჯგუფი არ შეკრებილა.

სოციალური რეაბილიტაცია და ბავშვზე ზრუნვა

2019 წელს „სოციალური რეაბილიტაციისა და ბავშვზე ზრუნვის სახელმწიფო პროგრამის“ მიუსაფარ ბავშვთა თავშესაფრით უზრუნველყოფის ქვეპროგრამის ფარგლებში, დაემატა 2 მობილური ჯგუფი ქ. თბილისსა და ქ. რუსთავში (სულ 2019 წელს - 6 მობილური ჯგუფი); 2019 წლის ივნისის მდგომარეობით მიუსაფარ ბავშვთა თავშესაფრით უზრუნველყოფის ქვეპროგრამის ფარგლებში, კონტაქტი დამყარდა 216 მიუსაფარ ბავშვთან, მომსახურებით ისარგებლა 210ბენეფიციარმა, მათ შორის დღის ცენტრით -153 ბავშვმა, ხოლო თავშესაფრით -57 არასრულწლოვანმა.
ალტერნატიულ  სერვისებში  გადაყვანისას,  ბავშვების  საუკეთესო  ინტერესების გათვალისწინებით, ქ. თბილისის ჩვილ ბავშვთა სახლიდან 2019 წელს ბიოლოგიურ ოჯახში დაბრუნდა 10 ბავშვი, 2019 წლის ივნისის თვის მდგომარეობით თბილისის ჩვილ ბავშვთა სახლში იმყოფებოდა 60 ბავშვი.
ჯანდაცვის მიმართულება

ჯანმრთელობის დაცვის მიმართულებით, ევროასოცირების ფარგლებში თანამშრომლობის მთავარ მიმართულებას საზოგადოებრივი ჯანმრტელობის უსაფღთხოების დონის ამაღლება და ადამიანთა ჯანმრთელობის დაცვის უფლება წარმოადგენს.
გადამდები დაავადებების ეპიდემიოლოგიური ზედამხედველობისა და კონტროლის მიმართულებით განხორციელდა შემდეგი აქტივობები:
2015 წლის მარტში დაიწყო C ჰეპატიტის ელიმინაციის სახელმწიფო პროგრამა, რომლის ფარგლებში ხორციელდება C ჰეპატიტით ინფიცირებული პირების გამოვლენა მათი მკურნალობის სქემებში ჩართვის მიზნით. C ჰეპატიტით დაავადებულ პირებს უფასოდ გადაეცემათ უახლესი თაობის, ძვირადღირებული მედიკამენტი. 2019 წლიდან პროგრამა სრულად ფარავს სკრინინგულ, სადიაგნოსტიკო და მკურნალობის მონიტორინგის კვლევებს.
2019 წლის პირველი ნახევრის მდგომარეობით, C ჰეპატიტზე გამოკვლეულია  500 627 ბენეფიციარი მათგან საეჭვო/დადებითი აღმოჩნდა მხოლოდ 2%. 2016 წელს მომზადდა და დამტკიცდა საქართველოში C ჰეპატიტის ელიმინაციის 2016-2020 წლების ეროვნული სტრატეგია.
მომზადდა და აივ ინფექცია შიდსთან, ტუბერკულოზთან და მალარიასთან ბრძოლის  ქვეყნის საკოორდინაციო საბჭოს მიერ 2018 წელს მოწონებულ იქნა აივ ინფექცია/შიდსისა და ტუბერკულოზის მართვის განახლებული ეროვნული სტრატეგიები. 
2019 წლის პირველი ნახევრის მდგომარეობით,  ცენტრალური აზიისა და აღმოსავლეთ ევროპის ანტიმიკრობული რეზისტენტობის ზედამხედველობის (CAESAR-ის) ქსელში ჩართულია  ქვეყნის წამყვანი ოცი მიკრობიოლოგიური ლაბორატორია. საანგარიშო პერიოდში, ქვეყნის მასშტაბით, ოცი სტაციონარული სამედიცინო დაწესებულების სამედიცინო პერსონალს ჩაუტარდა ტრენინგი ანტიბიოტიკების გამოყენების და ანტიმიკრობული რეზისტენტობის საკითხებზე.  2 ქართველი რეზიდენტი ჩაერთო ხმელთაშუა ზღვის ქვეყნების ეპიდემიოლოგიის სასწავლო პროგრამაში (MediPIET).
ჯანმრთელობის დაცვის მარეგულირებელი გარემოს ევროკავშირის კანონმდებლობასთან ჰარმონიზაციის მიზნით, მომზადდა ევროკავშირის დაძმობილების პროექტი „სისხლის უსაფრთხოების სისტემის გაძლიერება საქართველოში“ რომლის დაწყება დაგეგმილია 2019 წლის ბოლოს/2020 წლის დასაწყისში.
ორგანოთა ტრანსპლანტაციის მიმართულებით დირექტივების იმპლემენტაციის მიზნით საქართველო აქტიურად თანამშრომლობს ევროკავშირთან ევროკომისიის ტექნიკური დახმარებისა და ინფორმაციის გაცვლის ინსტრუმენტის (TAIEX) ფარგლებში. სამუშაო ჯგუფმა მოამზადა  „ადამიანის ორგანოთა გადანერგვის შესახებ“ და „უჯრედებისა და ქსოვილების გადანერგვის შესახებ“ კანონპროექტები.

საქართველოში ჯანმრთელობის მსოფლიო ორგანიზაციის თამბაქოს კონტროლის ჩარჩო კონვენციის განხორციელებისა და ევროკავშირის შესაბამის დირექტივებთან ეროვნული კანონმდებლობის დაახლოების მიზნით, 2019 წლის მაისში შემუშავდა თამბაქოს კონტროლის ეროვნული სტრატეგიისა და სამოქმედო გეგმის განახლებული ვერსიები, რომლებიც წარდგენილია დასამტკიცებლად. 
რუტინულ რეჟიმში ხორციელდება საინფორმაციო სახის შეხვედრები თამბაქოს კონტროლის კანონმდებლობის აღმასრულებელ სტრუქტურებთან და დარგის ექსპერტებთან კანონმდებლობის აღსრულების შეფასების და გაუმჯობესების მიზნით. ასოცირების შეთანხმების 2019 წლის გეგმის შესაბამისად, ევროკავშირის მიერ ჩატარდა კვლევა, რომლის მიზანი იყო ეროვნული კანონმდებლობის ევროკავშირის შესაბამის დირექტივებთან შედარებითი ანალიზი, ხარვეზების გამოვლენა და რეკომენდაციების შემუშავება. კვლევის შედეგები მოგვეწოდება წლის ბოლოს. 

